Галина СЕМЕНОВА 
Вормисьёс сярысь
Национальной би​блиотеками нош ик люкаськылӥз «Удмурт шаер» клуб. Татын ортчиз «Герои Совет​ского Союза. Полные кавалеры ордена Сла​вы» бичетэн тодматскон.
Бичет сӥземын Быдӟым Вормонлэн 70 ар тырмонэзлы, та указательлэн вань электрон вариантэз но. Книгаен тодматсконэ вуылӥзы ветеранъёс, кинъёс сярысь ивортонъёс пыризы та сбор​нике, кылсярысь, Лаврентий Кочкин, Георгий Людков, Геннадий Павлов. Ужрадэз усьтыса, Национальной библиотекалэн директорез Га​лина Калинина пусйиз: таӵе книгаос туж кулэ. Соос юртто вордскем шаередлэн историысьтыз тужгес яркыт бамъёссэ усьтыны но егитъёслы ветеранъёсынымы данъяськон мылкыд пыӵатыны. Та проект улонэ ӧй пыӵасал, Уд​мурт Республикалэн Правительствоез коньдонэн ӧй ке юрттысал.

Г. Калининаен соглаш луэмзэ вераз культурая но туризмъя министрлэн воштӥсез Пётр Данилов:

– Туала улонын историысь куд-ог учыръёс, фактъёс мыдланьтӥсько. Нош та книгаез лыдӟыса, нылпиос Быдӟым ож сярысь тодозы войнаын ожмаськем ветеранъёслэн верамъёсысьтызы.

Библиографияя но шаертодон но анай кылын потӥсь литературая центрысь валтӥсь библиотекарь Гали​на Сергеева ивортэмъя, соос таӵе книгаос нырысьсэ уг ни потто. Ӵапак «ленинкаын» ужасьёс дасязы но поттӥзы «Ими гордится удмуртская земля» серия. Али потэм би​чет кык люкетлэсь. Нырысяз пыремын Совето Союзысь Геройёс, кыкетӥяз – Слава орденлэн быдэсак кавалеръёсыз. Книгаын ветеранъёслэн улэм-вылэмзы гожтэмын, туспуктэмъёссы пыртэмын.

Ужрадэ люкаськемъёс кылзӥзы ветеранъёслэсь тодэ ваёнъёссэс. 90 арессэс ортчытэм ветеранъёс паймыто кышкасьтэм луэменызы. Кылсярысь, Лаврентий Кочкин войнаын пулемёт​чик вал, ожмаськиз Курск дугаын, немецлэсь мозмытӥз Белоруссиез, Украинаез, Венгриез, Румыниез, Чехословакиез. Дораз бертӥз ай 1949-тӥ арын гинэ. Георгий Людковлы али 94 арес. Во​йна кутскем бере ик, ачиз куриськыса, мынӥз фронтэ. Москва понна ожмаськонын секыт сӧсырмиз. Геннадий Павлов Горд Армие шедиз 1939-тӥ арын санинструк​тор луыса. 1941-тӥ арын 22-тӥ июне со вал Белоруссилэн кунгожаз. Вормонэз пумитаз Берлин дорын.

